MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 72

L-Erbgħa, 9 ta’ Diċembru, 2020.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:05 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Glenn Bedingfield,  l-Onor. Clayton Bartolo (Ministru għat-Turiżmu u l-Protezzjoni tal-Konsumatur); l-Onor. Ian Castaldi Paris, l-Onor. Alex Muscat (Segretarju Parlamentari għaċ-Ċittadinanza u l-Komunitajiet); l-Onor. Karol Aquilina (sostitut tal-Onor. Chris Said); u l-Onor. Ryan Callus (sostitut tal-Onor. Kristy Debono),  kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 71, li saret fit-2 ta’ Diċembru 2020, ġew konfermati.

EZAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” – PREŻENTAZZJONI ĠENERALI MILL-AWDITUR ĠENERALI DWAR IR-RAPPORT U L-KONKLUŻJONIJIET TIEGĦU (Dok 154 u 154a)

Fil-bidu tal-laqgħa l-Onor. Glenn Bedingfield talab sabiex il-Kumitat ikollu lista tal-persuni li se jkunu qegħdin jidhru quddiem il-Kumitat u r-rilevanza tagħhom mat-terms of reference tar-rapport li kien qed jiġi diskuss. Huwa talab ukoll li l-Awditur Ġenerali, fil-bidu tal-preżentazzjoni tiegħu, jgħid lill-Kumitat x’kienu t-termini ta’ riferenza tal-istess rapport.

Iċ-Chairman qal li wara li l-Awditur Ġenerali jagħmel il-preżentazzjoni tiegħu, il-Kumitat kellu jkun f’pożizzjoni aħjar biex jgħid liema xhieda kellhom jittellgħu quddiemu, però bħala punt ta’ tluq, l-ewwel xhieda li kienu se jittellgħu kienu l-uffiċjali fi ħdan l-Uffiċċju Nazzjonali tal-Verifika li ħadmu fuq ir-rapport, kulħadd skont l-expertise tiegħu. 

Huwa qal ukoll li l-Oppożizzjoni kienet qed taħseb li ttella’ madwar 50 xhud, u jekk il-Kumitat jara li l-proċess fuq dan is-suġġett kien se jkun wieħed twil ħafna, huwa kien dispost li jagħmel arranġamenti sabiex il-Kumitat jiltaqa’ aktar spiss.

L-Onor. Bedingfield qal li n-naħa tal-Gvern ma kellhiex problema li l-Kumitat jiltaqa’ aktar spiss, però xtaq li l-Oppożizzjoni tgħaddi lill-Kumitat lista tal-persuni li xtaqu li jittellgħu jixhdu ħalli n-naħa tal-Gvern tkun tista’ tirregola ruħha aħjar. 

Iċ-Chairman qal li hu kien qed jirrifjuta li jimxi b’mod differenti mill-mod kif jimxi normalment il-Kumitat stante li dan kien suġġett bħal kull suġġett ieħor li ddiskuta l-Kumitat.

Iċ-Chairman imbagħad għadda sabiex stieden lill-Awditur Ġenerali, is-Sur Charles Deguara, jagħmel l-introduzzjoni għas-suġġett.

Wara, għamel preżentazzjoni s-Sur Keith Mercieca, Assistent Awditur Ġenerali, fejn fiha ppreżenta lill-Kumitat lista tal-Kumitati kollha li ġew imwaqqfa fir-rigward tal-proġett ta’ ElectroGas (Dok. 155).

Huwa ntalab sabiex jipprovdi lill-Kumitat din l-informazzjoni:

1. Lista tan-nies li l-Uffiċċju Nazzjonali tal-Verifika (NAO) intervista kif ukoll ta’ dawk li talbu informazzjoni mingħandhom;
1. Comparative list ta’ shortcomings li kien hemm fl-ewwel stadju tal-proċess li wasslu lill-NAO jagħmel l-osservazzjoni li kien hemm “similar shortcomings” u li minkejja li kienu similar kien hemm min ikkwalifika u kien hemm min kien skwalifikat; 
1. Kemm saru talbiet għal kjarifiċi dwar it-tender, minn kemm-il bidder differenti saru dawn it-talbiet, u x’kienu l-kjarifiċi mitluba;
1. Fuq liema kriterji sar id-due diligence report;
1. Min kienu n-nies fuq il-bordijiet u min appuntahom; u
1. X’tgħid il-penalty clause tal-kuntratt, kif l-NAO wasal għall-penali ta’ €22 miljun, u kif dan l-ammont ġie capped għal €18-il miljun.

Id-diskussjoni dwar dan ir-rapport kienet interrotta u baqgħet aġġornata.

Qabel ma ntemmet il-laqgħa l-Onor. Glenn Bedingfield reġa’ qajjem il-kwestjoni tal-preżentazzjoni tal-lista bl-ismijiet tax-xhieda li kellhom jittellgħu quddiem il-Kumitat, u semma drabi oħra, f’leġiżlaturi differenti fejn, kemm in-naħa tal-Gvern, kif ukoll in-naħa tal-Oppożizzjoni, kienu taw il-listi rispettivi tagħhom ta’ persuni li xtaqu li jittellgħu jixhdu.

Iċ-Chairman qal li wara li jipiċċa bl-ispjega teigħu l-Awditur Ġenerali, in-naħa tal-Oppożizzjoni kienet se tgħaddi lill-Kumitat lista bl-ismijiet tax-xhieda li xtaqet li jittellgħu jixhdu in konnessjoni mar-rapport in kwestjoni.

Fit-3:54 p.m. iċ-Chairman aġġorna l-Kumitat bl-istess aġenda għal data li kellha tiġi komunikata aktar ‘il quddiem.

